
132

ADATY  HOZUŇ  LIOFILIZIRLENEN  GURY  EKSTRAKTYNYŇ  ALNYŞY*

Hatyja Ataýewa, 
Myrat Garryýew adyndaky Türkmenistanyň Döwlet 

lukmançylyk uniwersitetiniň Medisina biologiýasy 
we genetika kafedrasynyň mugallymy

Gysgaça beýan

Makalada barlaghana şertlerinde liofilizasiýa usuly arkaly ýabany ösýän adaty hozuň 
ýapragyndan gury ekstraktyň alnyşy beýan edilýär.

Esasy sözler: adaty hozuň ýapragy, gury ekstrakt, liofilizasiýa usuly, mikroskopiki derňew.

Adaty hozuň umumy häsiýetnamasy. Adaty hoz (Juglans regia L.) – hozlar maşgalasynyň 
(Juglandaceae А. Rich. ex Kunth) hozlar urugyna (Juglans L.) degişli bolup, dünýäde giňden ýaýran 
hozlaryň biridir. Gadymy hem uzak ýaşaýan agaçlaryň hataryna degişli bolan, ýokary derejede 
dermanlyk we azyklyk häsiýetli hoz agajynyň dünýäde takmynan 20 (başga maglumatlarda 40-a 
çenli), Türkmenistanda 1 görnüşi ýabany ýagdaýda duşýar (Berdimuhamedow, 2010). Köp ýaşaýan 
ýa-da garry agaçlaryň sütünleri garamtyl çal reňkli, örän owadan. Şahalary burç şekilliräk, gabygy 
gara çal reňkli. Bahardaky pudaklary ýaşyl, güýzüne goňrumtyk ýaşylymtyl reňkde bolup, olarda 
köpsanly ujy deşijekli çişler ýerleşýär. Ýapragy çylşyrymly, örän uly (uzynlygy 20-40 (55 sm) , 
ösüp çykýan pudaklarda 75 sm-e çenli uzynlykda, ini 15-40 sm), nobatlaýyn, jübüt däl ýelek şekilli,  
2-7 jübüt ýumurtga görnüşli-süýrümtigräk ýaprajyklardan ybarat. Ol aprel-maý aýlary gülleýär, 
sentýabr- oktýabrda miweleýär.

Işiň maksady: adaty hozuň (Juglans regia L.) ýapraklarynyň daşky alamatlarynyň, makro- we 
mikroskopik derňewleriň esasynda çig malyň hakykylygyny kesgitlemek, olary talabalaýyk şertlerde 
guratmak, guradylan çig malyndan liofilizirlenen gury ekstrakty almak.

Adaty hozuň ýapragynyň morfologik-anatomiki derňewi. Lukmançylyk amalyna täze 
dermanlyk ösümlik çig malyny girizmek üçin bitewi, şeýle-de owradylan ýa-da külke görnüşinde 
onuň hakykylygyny kynçylyksyz bahalandyrýan daşky we mikroskopiki anyklaýyş alamatlaryny 
häsiýetlendirmek möhümdir. Bu tarap owradylan çig mally süzüji-torbalaryň we gerdejikleriň 
ýaýragynda aýratyn möhüm bolýar. Edebiýat çeşmelerinde adaty hozuň ýapragynyň anatomiýasyny 
özleşdirmäge bagyşlanan ylmy işler bar, şeýle-de bolsa çig mal kesel kesgidini goýmaga mümkinçilik 
berýän netijäniň farmakognostik düşündirişi ýok (Дайронас, 2012).

1-nji surat. Adaty hozuň ýapragy

Merkezi Köpetdagyň Garaýalçy jülgesinde tebigy ýagdaýda bitip oturan hoz agajynyň ýapraklary 
2023-nji ýylyň iýul aýynda ýygnaldy (1-nji surat). Ýaprak ýygnalanda çig mallaryň ýygnalyş şertleri 

doly berjaý edilip, içinde garalyp reňki üýtgän bölekleriniň we del maddalaryň ýokdugy barlandy. 
Olary gury ýerde, howa akymynyň ugrunda 7,5–8,8%-e çenli galýan çyglylyk derejesinde guradyldy 
we barlagyň indiki tapgyrlaryna taýýarlandy.

Daşky alamatlaryny kesgitlemeklik adaty göze görünýän alamatlary bilen geçirildi. Adaty 
hozuň guran ýapraklarynyň mikroskopiki derňewi umumy kabul edilen usulyýet esasynda geçirildi  
(ГФ-XIV РФ; Куркин, 2014; Чебышев, 2018; Dev, 2011; Paudel, 2013).

Ýapragyň bitewi ýa-da belli bir bölegini çüýşe turbajyga probirka ýerleşdirip, üstüne 5% NaOH 
ergininiň az mukdaryny guýmaly we spirtli çyranyň kömegi bilen gyzdyryp biraz gaýnatmaly. Soňra 
ýumşak görnüşine geçen ýaprajygy jübtejik bilen tutup, predmet aýnasyna ýazgyn ýerleşdirilýär 
we tapawutly aýratynlygy bolan öýjükleriň gowy şöhlelenmegi üçin gliserin ergininiň az mukdary 
damdyrylýar. Soňra taýyn bolan mikropreparadymyza mikroskopyň iň pes görkezijisi 40 x ululykdan 
400 x ululyk derejesinde seredilýär we tapawutly aýratynlyklary häsiýetlendirilýär. Mikroskopiki 
alamatlary boýunça anyklamaklyk Mikroskop «Leica DMC 2900» enjamynda geçirildi.

Adaty hozuň ýapragyndan alnan preparat üst ýüzünden öwrenileninde göni ýa-da gowşak towlanan 
diwarly, gönüburç şekilindäki (uzynlygy 35-50 mkm, ini 15-30 mkm) epidermanyň öýjüklerini görüp 
bolýar (2-nji surat). Galňan bölekleri has aýdyň görünýän diwarynyň  galyňlygy 2-3 mkm-e deň. 
Anomosit görnüşli agyzjyklary bar. Trihomalar 3 görnüşde: 4-6 şahalanýan mäzjagazsyz, desseli 
tüýjagazlary damaryň uzaboýuna ýerleşdirilen; 2 öýjükli aýakly; 4 öýjükli kellejikli mäzjagazly 
tüýjagazlary we mäzjagazlar.

2-nji surat. Adaty hozuň mikroskopiýasy: 1-üst ýüzüniň preparaty; 2-agyzjagazlary; 3-ýokarky epidermis, 
4-geçiriji desseler

Şahalanan desseleýin tüýjagazlaryň uzynlygy 100-200 mkm, esasyndan ini 10-15 mkm.  
2 öýjükli aýakly we 4 öýjükli kellejikli mäzjagazly tüýjagazlaryň uzynlygy 20-30 mkm, kellejigiň 
diametri 20-35 mkm, aýajyklaryň ini 20 mkm-e deň. Mäzjagazlar diametri 50-70 mkm bolan 12 sany 
radial ýaýran öýjüklerden durýar. Kalsiý oksalatynyň kristal goşulmalary, diametri 30-50 mkm-e 
ýetýän druzalar görnüşinde bolýar. Toz görnüşindäki preparat öwrenilende epidermanyň böleklerini, 
häsiýetli trihomalary, mäzjagazlary, kalsiý oksalatynyň druzalaryny görüp bolýar.

Adaty hozuň ýapragynyň häsiýetlendirilen alamatlary desseleýin tüýjagazlarynyň diňe 
damarynyň uzaboýuna ýerleşmegi bilen tapawutlandyrylýar.

Adaty hozuň ýapragynyň goýy ekstraktyndan liofilizirlemek bilen gury ekstraktyny 
almak. Adaty hozuň guran ýapraklary owradyjy enjamyň kömegi bilen owradylyp, gözeneginiň 
diametri 2-4 mm bolan eleklerden geçirildi. Soňra onuň 200 g takyk agramda çekimi alnyp, oňa 1:10 

gatnaşykda arassalanan suwy guýup, 12 sagadyň dowamynda 5ºC sowadyjyda ýerleşdirilip goýuldy. 
Soňra sowadyjydan çykarylyp gyzdyryjy plitanyň üstünde 90ºC gyzgynlykda 3 sagadyň dowamynda 
ekstragirlenildi. Ekstragirlemek tapgyry tamamlanandan soňra 4 gatly hasanyň kömegi bilen süzüldi. 
Soňra suwuk ekstrakt aýlanýan bugardyjy Rotavapor R II enjamynda 4,5 sagadyň dowamynda 
goýaldyldy (3-nji surat).

3-nji surat. Adaty hozuň ýapraklaryndan taýýarlanylan suwuk ekstrakty aýlanýan bugardyjy Rotavapor R II 
enjamynda goýaltmak

Goýy halyna geçen ekstraktymyz Benchtop pro 8 L XL-75 liofil enjamynda 36 sagadyň 
dowamynda liofilizirlenildi.

Adaty hozuň ýapragynyň liofilizirlenen gury ekstraktynyň çykymy çig malyň gury agramyna 
hasaplama geçirmek bilen göterim hasabynda aňladyldy. Geçirilen barlaglaryň esasynda adaty hozuň 
ýapragynyň gury ekstraktynyň çykymy 15,5%-e deň boldy.

Adaty hozuň ýapragynyň gury ekstraktynyň fiziki-himiki häsiýetleri.
Adaty hozuň liofilizirlenen gury ekstrakty gara goýy reňkli (4-nji surat), özboluşly ýakymly ysly, 

wagtyň geçmegi bilen howanyň çyglylygyny ýeňillik bilen çekýän, suwda aňsatlyk bilen ereýän, 
gamaşdyryjy tagamly gaty madda.

4-nji surat. Adaty hozuň ýapragynyň liofilizirlenen gury ekstrakty

Ekstraktiw maddalaryň düzüminiň anyklanylşy ýokarda görkezilen grawimetrik usul arkaly 
geçirildi. Dermanlyk ösümlik çig malyň ekstraktiw maddalarynyň düzümini anyklamak üçin 
birgezekleýin ekstraksiýa usuly ulanyldy.

Dermanlyk ösümlik çig maly diametriniň ululygy 1 mm bolan elekden geçirilip we ol 200–250 ml 
göwrümli konus şekilli kolba ýerleşdirildi hem-de onuň üstüne 50 ml ergin goşuldy. Kolbanyň 
dykysyny ýapyp agramyny ölçäp, 1 sagat goýdular. Soňra kolba gaýdymly sowadyja birikdirilip 
gyzdyryldy, 2 sagadyň dowamynda pessaýlyk bilen gaýnadyldy. Kolba sowanyndan soňra onuň 
agzyny ýene-de ýapyp agramy ölçenildi. Kolbanyň agramynyň ýitgisi başdaky ulanylan ergin 
bilen dolduryldy. Soňra kolba çaýkalyp, süzüji kagyzyň kömegi bilen 150-200 ml göwrümli arassa 
kolbanyň içine süzüldi. Süzülen erginimiziň 25 ml göwrümini damdyrgyjyň kömegi bilen 100–105ºC 
guradylan we agramy takyk ölçenilen diametri 7–9 sm jäç (forfor) okarajygyna geçirmeli (5-nji surat) 
we ony suwly hammamda guraýança guratmaly.

5-nji surat. Adaty hozuň ýapragynyň liofilizirlenen gury ekstrakty

Gury galyndyly käse 105ºC temperaturada ýene-de hemişelik agramyna çenli guradylýar we 
30 minudyň dowamynda eksikatorda sowadylýar.

Ekstrakt maddalaryň düzümi üýtgewsiz gury dermanlyk ösümlik çig maly göterim gatnaşygynda 
aşakdaky formulanyň esasynda hasaplanylýar:

X m V
a W

=

⋅ −( ) ⋅
100 100

100 25
,

bu ýerde: m – gury galyndynyň massasy (g); a – dermanlyk ösümlik çig malyň agramy (g);  
V – bir gezeklik gaýtadan işlenilen dermanlyk çig malda ulanylýan ekstragentiň göwrümi (ml);  
W – dermanlyk çig malyň çyglylygy (%).

Şeýle yzygiderlik tertibinde hasaplanylan adaty hozuň ýapragynyň guradylan çig malyndan 
alnan liofilizirlenen gury ekstraktynyň agramy 15%-e deň boldy.

NETIJE

1.	 Geçirilen ylmy-barlaglaryň netijesinde adaty hozuň liofilizirlenen gury ekstraktyny taýýarlamak 
üçin ekstragent hökmünde arassalanan suw ulanylanda şu görkezijiler amatly hasaplanyldy: adaty 
hozuň ölçegine baglylykda ekstragent hökmünde arassalanan suw ulanylanda ekstraktiw maddalaryň 
çykymy çig malyň üýtgewsiz gury maddasynyň 15,5%-ine deň boldy.

2.	Adaty hozuň gury ekstraktyny almak üçin maserasiýa usuly amatly hasaplandy.
3.	Geçirilen barlaglaryň netijesinde adaty hozuň gury ekstraktynyň daşky görnüşi, fiziki-himiki 

görkezijileri kesgitlendi. Gara goýy reňkli, ýiti bolmadyk özboluşly ýakymly ysly, ajymtyk tagamly, 
gigroskopik madda. Suwda gowy ereýär. Adaty hozuň ýapragynyň gury ekstraktynyň çykymy  
15%-den az bolmaly däl.

